
లకు రక్షితయు ఋగ్యజుషాదిచతుర్వేదపదార్థవిదుండును శిక్షాదిషడంగపారగుం

డును ధనుర్వేదనిష్ఠితుండును సాంఖ్యయోగతర్కవైశేషికపూర్వోత్తరమీ

మాంసావ్యాకరణధర్మశాస్త్రాదిశాస్త్రార్థతత్త్వజ్ఞుండును విజ్ఞాతార్థవిషయంబు

నందు సదావిస్మరణలేశరహితుండును బ్రతిభానవంతుండును సర్వలోకప్రియుం

డును నపకారులయందైన నుపకారశీలుండును వ్యసనపరంపరలయందైన నక్షు

భితాంతఃకరణుండును నతిగంభీరప్రకృతియుక్తుండును దత్తత్కాలకర్తవ్యచతు

రుండును నై ప్రకాశించు నదియునుం గాక.

	క.	
సింధువులతోడఁ గూడిన, సింధువుచందాన గుణవిశిష్టుఁడు కరుణా

సింధువు రాముఁడు ప్రజ్ఞా, సింధువులగు బుధులఁ గూడి చెలఁగు ననిశమున్.

	తే.	
అనుదినంబు సర్వావస్థలందు సారె, సారె కవలోకితుం డయ్యు జనులచేతఁ

బరఁగ మున్నెప్పుడును జూడఁబడనివాని, యట్ల విస్మయదర్శనుం డైనవాఁడు.

	క.	
అలఘుచరిత్రుఁడు పూజ్యుఁడు, సలలితచిత్తుండు మిత్రశత్రూదాసీ

నులయం దవిషముభావము, గలవాఁ డానందకరుఁడు కౌసల్య కొగిన్.

	సీ.	
గాంభీర్యమందు సాగరముఁ బోలినవాఁడు ధైర్యంబుచే మహీధరనిభుండు

వీర్యసంపదచేత విష్ణుతుల్యుఁడు శశధరునికైవడిఁ బ్రియదర్శనుండు

కరము క్రోధమునందుఁ గాలాగ్ని కెనయగు, క్షమచేతఁ బృథివికి సాటివచ్చుఁ

ద్యాగంబునందు ధనాదిపసదృశుండు నపరధర్ముండు సత్యంబునందు



	 







	తే.	
భూరివిజ్ఞానరమకుఁ దాఁ బుట్టినిల్లు, దానదాక్షిణ్యదయలకుఁ దావకంబు

నీతిసత్యధర్మములకు నిలయ మతఁడు, లలితసద్గుణసందోహములకుఁ బేటి.

	వ.	
అని యిట్లు నారదుండు సాక్షాద్భగవదవతారంబైన రామభద్రునందలి సకలా

నంతకల్యాణగుణంబు లన్నియు వక్కాణించి యిక్ష్వాకువంశప్రభవుం డను

శబ్దంబున రామావతారకథనంబును శత్రునిబర్హణుఁ డనుశబ్దంబునఁ దాటకాది

వధంబును మహావీర్యుం డనుశబ్దంబున సర్వాస్త్రశస్త్రగ్రహణంబును లక్ష్మీవం

తుం డనుశబ్దంబున సీతాపరిణయంబును సత్యపరాక్రముం డనుశబ్దంబునఁ బర

శురామభంగంబును మొదలుగాఁగల బాలకాండకథ యంతయు సంక్షేపంబు

గా సూచింపంజేసి యయోధ్యాకాండ కథాక్రమణిక నెఱింగించువాఁడై వెం

డియు వాల్మీకి నవలోకించి యిట్లనియె నిట్టిసమస్తసద్గుణగరిష్ఠుండును బురుష

శ్రేష్ఠుండును రాజ్యాభిషేకసముచితవిశిష్టగుణవరిష్ఠుండును నమోఘపరాక్ర

మవంతులలోన నతిశ్రేష్ఠండును బ్రకృతిజనేష్టుండును గుమారజ్యేష్ఠుండు నైన

కల్యాణగుణాభిరాము రామునిం జూచి తండ్రియగు దశరథుండు పరమానంద

భరితాంతఃకరణుండై సకలజనంబులకు హితంబు సంపాదింపఁ దలంచి యౌవ

రాజ్యంబున కభిషిక్తునిం జేయ సమకట్టినఁ దదభిషేకార్థసంభృతదధ్యాదిమంగళ

ద్రవ్యవిశేషంబుల విలోకించి దశరథునికొండొకభార్య కైకయనునది మంథరా

		 ఈ పేజీలో చివరి మార్పు 8 ఫిబ్రవరి 2023న 09:28కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

